
Izvještaj sa seminara
„Usaglašavanje sudske prakse u upravnom sporu – Upravni panel Bosne i Hercegovine“

Trebinje, hotel „Leotar“, 20 – 21. april 2017. godine
U prostorijama hotela „Leotar“, u Trebinju, dana, 20 – 21.4.2017. godine održan je dvodnevni panel s ciljem ujednačavanja sudske prakse u upravnom sporu.  Panelu, kojim su moderirale gospođa Staka Gojković, sudija Vrhovnog suda Republike Srpske i gospođa Zvjezdana Antonović, sudija Suda Bosne i Hercegovine, je prisustvovalo ukupno 25  sudija iz cijele Bosne i Hercegovine. Panel je organizovan u saradnji sa Centrom za edukaciju sudija i tužilaca u Federaciji Bosne i Hercegovine i Savjetom Evrope, i to u okviru projekta koji Savjet Evrope provodi u Bosni i Hercegovini, pod nazivom:„Daljnja izgradnja kapaciteta pravosuđa u primjeni evropskih standarda o ljudskim pravima na nivou Bosne i Hercegovine“. 
Na panelu je istaknut značaj ujednačavanja sudske prakse uz istovremenu napomenu da to ujednačavanje ne smije ugrožavati sudijsku nezavisnost. Istovremeno je naglašeno i da se moraju pratiti društvene promjene i s tim u vezi da mora biti omogućena promjena tumačenja zakonskih odredbi u slučaju da se ranije tumačenje pokaže kao zastarjelo.

Istaknuto je i da se različiti stavovi u sudskim odlukama negativno odražavaju na pravnu sigurnost, te da se time ugrožava princip jednakosti građana pred zakonom.

Izneseni su zaključci koji su doneseni tokom prethodnih upravnih panela, odnosno prijedlozi za izmjene entitetskih ZUS – ova, a s obzirom da sa istima nisu bili upoznati svi okružni i kantonalni sudovi u BiH. U vezi sa ranije donesenim zaključkom o postojanju potrebe suđenja u vijećima u upravnom sporu, istaknut je stav Okružnog suda u Banjaluci, koji se ovakvom zaključku protivi, a koji stav je u ime tog suda prezentovao sudija Duško Bojović.
Poseban doprinos uspjehu panela, sem već pomenutih moderatorica, su dali gospodin Strahinja Ćurković i gospođa Edina Čupeljić, sudije Vrhovnog suda Republike Srpske koji su za potrebe panela pripremili izlaganje na temu uporednih sistema u upravnom sudovanju, a u vezi sa suđenjem u vijećima, odnosno po sudiji pojedincu ( sudija Ćurković ), te izvršenja presuda donesenih u upravnom sporu, tj. postojanja problema neizvršavanja presuda od strane upravnih organa ( sudija Čupeljić ).
Kao rezultat diskusije u kojoj su, sem već pomenutih sudija, veoma aktivno učestvovali i svi ostali prisutni učesnici, donesena su tri zaključka. Kao prvo, istaknuto je da je pitanje izvršenja presude u upravnom sporu veoma interesantno i da bi o tome panel trebao ponovo raspravljati i to u pogledu mjera koje je potrebno preduzeti kako bi upravni organi te presude izvršavali, a posebno u pogledu toga na kome bi trebala biti obaveza izvještavanja o neizvršenju presude, kao i o razlozima za neizvršenje iste. Okvirni prijedlog panela je da ta obaveza leži na organu, no, kao što je pomenuto, ovo pitanje je u cjelosti ( uključujući i potrebu usaglašavanja rokova ) delegirano za sljedeći panel. Drugi zaključak se odnosio na potrebu i opravdanost  unošenja vanrednog pravnog sredstva – zahtjeva za zaštitu zakonitosti u entitetska zakonodavstva kao i potrebu produženja roka za podnošenje ovog zahtjeva koji bi trebao biti namanje 3 mjeseca. Treći zaključak je zaključak o potrebi iniciranja formiranja upravnih sudova, odnosno potrebi izdvajanja upravnog sudovanja iz redovnog pravosuđa. 

